
Аннотация: Аҕа дойду Улуу сэриитигэр хорсун быһыыны оҥорбут Советскай Союз Геройа Николай Саввич Степанов 100 сааһыгар ананар.
1941 сыл бэс ыйын 22 күнэ. Бу күн ыраас халлааҥҥа эмискэ этиҥ эппитинии, күүтүллүбэтэх алдьархай биhиги дойдубутугар ааҥнаабыта. Фашистскай Германия социалистическай Ийэ дойдубутугар уоран сэриинэн саба түспүтэ. Аҕа дойдуну көмүскүүр сэриигэ Советскай Союз норуоттара бүтүннүү туруммуттара. 

Ийэ дойду кɵмүскэлигэр тɵрɵɵбут дойдуларын харыстыыр ытык иэстэрин толоро, биhиги биир дойдулаахтарбыт алаас-алаас аайыттан ыҥырыллан, кэргэттэрин, аймахтарын кытта быраhаайдаhан, кый ыраах илин-ар5аа ɵлɵр-тиллэр охсуhууга, хабыр хапсыhыыга аттаммыттара.

Кыhыл Армияҕа Саха сириттэн 62 тыhыынча киhи ыҥырыллыбыта.  А5а дойду Улуу сэриитигэр үгүс саха ньургун уолаттара, илиилэригэр саа-саадах тутан, Ийэ дойдуларын тас өстөөхтөртөн хорсуннук көмүскээбиттэрэ. Саха сирин чулуу уолаттара фроҥҥа хорсун быһыы холобурдарын көрдөрбүттэрэ. 24 саха саллааттара Советскай Союз Геройун, 1- Россия Геройун үрдүк аатын ылбыттара. Аҕа дойду Улуу сэриитэ бүппүтэ уонунан сыллар ааспыттарын кэннэ Советскай Союз Геройун аатын Бүлүү улууһуттан төрүттээхтэр Николай Алексеевич Кондаков, Алексей Афанасьевич Миронов уонна Николай Саввич Степанов ылбыттара.  

Николай Саввич Степанов 1922  ыам ыйын 13 күнүгэр Бүлүү оройуонугар Орто Бүлүү Ɵргүɵт билиҥҥитэ Хампа нэhилиэгэр тɵрɵɵбүтэ. Оскуолаҕа үɵрэнэ киирбитэ. Аҕыс кылааhы бүтэрэн баран, 1941 сыллаахха Бүлүү педагогическай училищетын 1 кууруhун бүтэрбитэ.
 «Коммунист» колхозка биригэдьииринэн үлэлээбитэ, 1942 сылтан — сельсовет секретарынан уонна колхоз ревизионнай комиссиятын председателинэн үлэлээбитэ.
1943 с. бэс ыйын 8 кунугэр   Николай Степанов Кыhыл Армия кэккэтигэр ыңырыллыбыта. 3-с уонна 2-с Украинскай фроннарга сэриилэспитэ. 1-кы мотострелковай батальон 6-с танковой армиятын 2-с Украинскай фронун пулемётчига этэ.
Саллаат Николай Степанов батальоҥҥа хорсун уонна булугас ɵйдɵɵх пулемётчиктартан биирдэстэрэ этэ.  1944 с. кулун тутар 11 күнүгэр бастакы мотострелковай батальон пулемётчига саллаат Николай Степанов Украина Винницкай уобалаhыгар Бершадскай оройуоҥҥа Маньковка сэлиэнньэтигэр Соҕуруу Буг ɵрүhү туорааhыҥҥа ураты хорсун быhыыны кɵрдɵрбүтэ.
Соҕуруу Буг ɵрүhү туорааhыҥҥа командир бирикээhин ылаат да, кини маннык эппитэ: «Ɵлүɵм да буоллар, пулемёту нɵҥүɵ биэрэккэ таhаарыам. Мин суох буоллахпына, иккис нүɵмэрим миигин солбуйуо».

Николай Саввич икки буочуканы булан холбуу баайбыта, ол үрдүгэр икки хаптаhыны уурбута. Ити оҥорбут болуотугар пулемётун уонна ботуруоннарын уурбута. Бэйэтэ харбаан Соҕуруу Буг ɵрүс уҥа биэрэгэр туораабыта. Ɵстɵɵх буулдьалара буочукалары дьɵлүтэ сүүрбүттэрэ, ол гынан баран пулемёт уҥа биэрэккэ туораабыта. 
Николай Степанов бэйэ оҥорбут болуотунан пулемёттаах бастакылар ортолоругар ɵстɵɵх буулдьатын аннынан ɵрүhү туораабыта уонна советскай саллааттар туоруулларын хааччыйбыта. Салгыы Винницкэй уобалас Маньковка дэриэбинэҕэ сатыы кимэн киириигэ кɵмɵ буолбута. Кимэн киириигэ немец 15 саллаатын уонна офицерын, биир пулемётнай расчетунан суох оҥорбута.
1944 с. кулун тутар 22 күнүгэр Николай Саввич Степанов Советскай Союз Геройун аатыгар түhэриллибитэ. 1-кы мотострелковай батальон капитана Крапивин наҕараадалыыр лиискэ суруйбута:

 «Тов. Степанов один из храбрых и находчивых пулемётчиков в батальоне. Установив пулемёт тов. Степанов прикрывал огнём переправу наших подразделений. После он поддерживал наступление нашей пехоты на дер. Маньковку Джулинского района Винницкой обл. и уничтожил до 15 немецких солдат и один пулемётный расчёт. Тов. Степанов достоин присвоения звания Героя Советского Союза».
Биллибэт биричиинэлэринэн, Николай Саввичка Герой аата иҥэриллибэтэҕэ. Ити хорсун быhыытын иhин 1944 с. муус устар 28 күнүгэр Кыhыл Знамя уордьанынан наҕараадаламмыта.

Салгыы 18-с гвардейскай диэн уларытан ааттаммыт бэйэтин биригээдэтин састаабыгар 1944 с. алтынньыга Европа устун хапсыhыыларга кыттыбыта. Н. С. Степанов Румынияны, Югославияны, Венгрияны, Чехословакияны уонна Австрияны босхолуурга кыттыыны ылбыта. 1945 с. олунньуга бааhырбыта. Эмтэнэн баран, бэйэтин биригээдэтигэр тɵннүбүтэ, пулемёттан аккаастанарга күhэллибитэ. 

Сэриини түмүктүүр түhүмэххэ Венскай уонна Пражскай кимэн киирии операцияларыгар кыттыыны ылбыта. Ити кыргыhыыларга иккистээн бааhырбыта уонна Улуу Кыайыыны госпитальга кɵрсүбүтэ.

1945 с. сайын кини биригээдэтэ Дальнай Востокка Забайкальскай фроҥҥа киирэн Монголияҕа тиийбитэ. 1945 с.  атырдьах ыйыгар Японияны утары сэриигэ Хингано-Мукденскай операцияҕа кыттыбыта.  Мукден, Харбин, Чанчунь уонна Порт-Артур босхолоноругар кыттыбыта.

Сэрии кэнниттэн бэйэтин чааhыгар сулууспатын салҕаабыта. Финансовай отделга делопроизведителинэн үлэлээбитэ. Гвардия старшай сержана званиетын ылбыта. Бастаан Китайга Мукден, онтон Читинскэй уобаласка үлэтин салҕаабыта. 

1946 с. Москватааҕы байыаннай-финансовай училищеҕа үɵрэнэ киирбитэ, ол эрээри үɵрэҕин бүтэрбэтэҕэ. 1947 с. муус устар ыйыгар Н. С. Степанов СССР Сэбилэниилээх күүстэриттэн сулууспата бүппүтэ, тɵрɵɵбүт дойдутугар эргиллэн кэлбитэ.
      «Кыhыл Знамя» уонна Аҕа дойду Улуу сэриитин 1 степеннээх   уордьаннарынан наҕараадаламмыта. «За победу над Германией», «За победу над Японией», «За взятие Будапешта», «За взятие Вены»; «За освобождение Праги», «За доблестный труд в Великой Отечественной войне» мэтээллэрдээх.
Николай Саввич Хампа орто оскуолатыгар иитээччинэн, Бүлүүтээҕи ВЛКСМ райкомугар кадр отделын сэбиэдиссэйинэн үлэлээбитэ. 1951 с. колхоз председателин солбуйааччынан, сельпо, Чочуга арыы заводун маастарынан үлэлээбитэ. Доруобуйатын туругунан ити үлэттэн босхоломмута. 1958 с. муус устар ыйтан Бүлүүтээҕи ойуур хаhаайыстыбатыгар ойуур кɵрɵɵччүнэн үлэтин салҕаабыта. Кэнники сылларга Балаҕаччы лесничествотыгар үлэлээбитэ.
Бүлүү оройуонугар Балаҕаччы сэлиэнньэтигэр олорбута. Кэргэннээх, 5 оҕолоох этэ. 1992 с. балаҕан ыйын 20 күнугэр ɵлбүтэ.
1990 с. ыам ыйын 5 күнүгэр Аҕа дойду Улуу сэриитигэр хорсунун уонна геройдуу быhыытын иhин Степанов Николай Саввичка Советскай Союз Геройун аата иҥэриллибитэ уонна Ленин, «Кыhыл Сулус» орденнарынан на5араадаламмыта. Герой Сулуhун Советскай Союз Маршала Д. Т. Язов туттарбыта. Сэриигэ пулеметчигынан сылдьыбыт Николай Саввич тыыннааҕар Москваҕа тиийэн, Герой буолбутун туоһулуур докумуонун илиитигэр тутан, Кыһыл Көмүс Сулуһу түөһүгэр иилинэн кэлбитэ.
Герой аатын үйэтитиигэ Бүлүүгэ Кыайыы 60 сылыгар Николай Степановка анаан памятник 2005 сыллаахха туруоруллубута. 2009 с.  Бүлүү куоракка биир дойдулаахтарыгар – Советскай Союз Геройдарыгар Н. А. Кондаковка, А. А. Мироновка, Н. С. Степановка памятник арыллыбыта.
Бүлүү куоратын килбэйэр киинигэр турар ус мэндиэмэннээх улуус биир тутаах оскуолатыгар 1991 с.  Советскай Союз Геройа Николай Саввич Степанов аата инэриллибитэ.  Дьокуускайга Новопортовской оройуоҥҥа баар уулусса Советскай Союз Геройун аатын сүгэр. Николай Саввич Степанов – Бүлүү куоратын Бочуоттаах олохтооҕо.

75 сыллааҕыта уһулуччу хорсун быһыыта 46 сыл буолан баран Герой сулуһунан бэлиэтэммит, ойуур хаhаайыстыбатыгар 32 сыл үлэлээбит Н. С. Степанов төрөөбүт күнүгэр Герой скверэ аhыллыбыта. 

Советскай Союз Геройа Степанов Николай Саввич хорсун быhыыта, чаҕылхай олоҕо биhиэхэ үйэлэргэ сүппэт үтүɵ ɵйдɵбүлү, киэн туттууну, убаастабылы хаалларда.  Сулус курдук сырдык буолан, буойун дьоммут өлбөт мэҥэ үтүө ааттара  хаһан да  умнуллубатын! 

